
Annotatsiya: Maqola o‘smirlar sibling maqomining tengdoshlari bilan shaxslararo munosabatlariga 
ta’sirini ilmiy asoslash va har tomonlama o‘rganishga, shuningdek, ularning ijtimoiy-psixologik 
xususiyatlaridagi farqlarni tasniflashga bag‘ishlangan. Unda oilaviy munosabatlarning, jumladan, 
sibling munosabatlarning shaxs shakllanishidagi o‘rni hamda turli sibling maqomidagi o‘smirlarning 
nizoli vaziyatlardagi xulq-atvorining o‘ziga xos ijtimoiy-psixologik xususiyatlari bayon qilingan.  

Аннотация. Статья посвящена научному обоснованию и всестороннему изучению влияния 
сиблингового статуса подростков на межличностные отношения со сверстниками, а также 

семейных отношений, в том числе сиблинговых отношений, в формировании личности, а 
также особенности социально-психологического поведения подростков с разным сиблинговым 
статусом в конфликтных ситуациях.

Oila - har bir shaxsda ilk yoshligidan boshlab shakllanadigan insoniy fazilatlar, ezgu-istaklar, 
qadriyatlar kamol topadigan, ming yillar davomida shakllangan xalqning qadriyatlari va ma’naviy merosi 
ravnag‘ini ta’minlovchi tarbiya maskanidir. Ota-onalar munosabatlarida namoyon bo‘luvchi o‘zaro 
hurmat, mehr-oqibat, halollik, poklik, mehnatsevarlik, insonparvarlik kabi oliy toifadagi qadriyatlar 
ularning o‘zaro munosabatlarida uyg‘unlasha borib, oilaviy munosabatlar maromini, oiladagi ijobiy 
muhitni vujudga keltiradi. 

Oilada shakllangan va sayqal topgan muloqot hamda nizoli vaziyatlardagi xulq uslubi farzandning 
oiladan tashqaridagi murakkab shaxslararo munosabatlarda o‘z aksini topadi, xususan, tengdoshlari 
bilan bo‘lgan munosabatlarida namoyon bo‘ladi. Ma’lumki, o‘smirlik davrida tengdoshlar bilan 
muloqot yetakchi faoliyat bo‘lib, mazkur shaxslararo munosabat tenglikka asoslanib, o‘smir bunda 
o‘ziga xos ijtimoiy munosabatlar maktabini o‘taydi. Bu davrda do‘stlar bola uchun ota-ona va boshqa 
oila a’zolaridan ko‘ra muhimroq bo‘ladi.

Ijtimoiy hayotda, xususan oilaviy munosabatlarda ham ayrim alohida nizolar, o‘zaro 
kelishmovchiliklarni bo‘lib turishi muqarrar. Shuning uchun ba’zan olimlar ziddiyat yoki nizolarning 
nafaqat salbiy, balki ijobiy tomonlari ham bo‘lishi mumkinligini ochiq e’tirof etadilar. Masalan, 
G.Andreeva ayrim ziddiyatlarning konstruktiv oqibatlari to‘g‘risida yozadi. Uning fikricha, ba’zan ikki 
shaxs o‘rtasida kelib chiqqan nizo ularning istiqbolda to‘g‘ri xulosa chiqarib, shunday harakatni boshqa 
qaytarmaslikka, omilkorlikka, xushyorlikka undaydi. Yoki bir qarashda tanbehga asoslangan shaxslararo 
ziddiyat shaxsni o‘z ustida muttasil ishlashga, o‘z xulqini o‘zi tuzatishiga sabab bo‘ladi. 

Oilada bir necha farzand bo‘lgach, ularning orasida nizoli vaziyatlar vujudga kelishi mumkin. 

Ana shunday  vaziyatlarda har bir sibling maqomining o‘ziga xos jihatlarini o‘rganish uchun “Oiladagi 
o‘zaro kelishmovchiliklarga asosan kim sababchi bo‘ladi, deb o‘ylaysiz?”, degan savolimizga olingan 
javoblardan o‘smirlar o‘zini nizoda aybdor sanab, o‘z aybini ma’lum ma’noda anglashlari aniqlandi. 
O‘rtancha farzandlar o‘zlaridan keyingi o‘rinda, ko‘proq akasi yoki opalarini nizoning bosh sababchisi 
qilib ko‘rsatganlar. Sibling maqomi bo‘yicha salmoqli tahlilni amalga oshirgan olim A.Adlerning 
fikricha, o‘rtancha farzandlar oilada o‘zidan kichiklarga nisbatan katta akasi yoki opasi bilan ko‘proq 
tortishuvga boradilar. Olima A.Qodirovaning tadqiqot ishi natijalari  ham nizoni keltirib chiqaradigan 
munosabatlar uka, singildan ko‘ra, aka yoki opaga yo‘nalganligini ko‘rsatadi.

 “Oilangizda nizoli vaziyatni bartaraf etishda birinchi bo‘lib kim yon bosadi?” degan savolimizga 
berilgan javobdan to‘ng‘ich farzandlarning oiladagi shaxslararo munosabatlarda, nizoli vaziyatlardagi 
xulq uslubining o‘ziga xosligini ko‘rish mumkin. To‘ng‘ich farzand maqomidagi o‘smirlar bu savolga 
boshqa sibling maqomidagilarga nisbatan ikki baravar ko‘proq “o‘zim” javobini belgilaganlar. Bu 
to‘ng‘ich farzandlarning bolaligidan ota-onasining munosabatlarini yomon tomonga o‘zgarishidan 
xavotirlanishini, ota-onalarining qistovi yoki farzandlarning kattasi ekanligidan nizoli vaziyatni bartaraf 
etishni vazifasi, deb bilgani uchun kichiklarga yon bosib o‘rganganligini ko‘rsatadi. 

Tengdoshlari bilan bo‘ladigan shaxslararo munosabatlar sohasida vujudga keladigan nizolar 
o‘smirlar tomonidan emotsional affektiv tarzda qabul qilinadi. Bu esa  barkamol shaxs kamolotiga 
to‘sqinlik qilib, o‘smirning hayotiy faoliyati samarasizligiga sabab bo‘lishi mumkin. Shunga ko‘ra, 
o‘smirning tengqurlari bilan bo‘ladigan shaxslararo munosabatlariga ta’sir etuvchi omillar qatorida 
uning sibling maqomi ta’sirini ilmiy jihatdan o‘rganish o‘ta muhim masalalardan biridir. Shuning uchun 
ham biz tadqiqotimiz vazifalaridan biri sifatida turli sibling maqomidagi o‘smirlarning nizoli vaziyatdagi 
xulq uslubini o‘rganishni belgilab olgan edik. Shu maqsadida biz tadqiqotimizda amerikalik sotsiolog 
K.Tomasning shaxs so‘rovnomasi yordamida har bir sibling maqomidagi, ya’ni to‘ng‘ich, o‘rtancha, 
kenja va yolg‘iz farzandlarning nizoli vaziyatdagi xulq uslubini o‘rgandik. So‘rovnoma javoblari asosida 
turli sibling maqomidagi o‘smirlarning hamkorlikka yoki raqobatga moyilligi, murosaga (kompromiss, 
yon bosishga) tayyorligi, nizolardan qochishi yoki ularni keskinlashtirishga intilishi kabi sifatlarning 
namoyon bo‘lish darajasini aniqladik. 

Shuni alohida ta’kidlash joizki, yolg‘iz farzandlar natijalari boshqa sibling maqomidagilar 
natijalaridan, ayniqsa o‘rtancha farzandlar natijalaridan ko‘pgina shkalalarda farq qiladi. Bizningcha, 
bunga sabab, o‘rtancha farzand sibling munosabatlari va maqomi yolg‘iz farzand sibling maqomidan 
tubdan farq qilishida bo‘lsa kerak. Chunki o‘rtancha farzand o‘zidan katta aka yoki opasi va o‘zidan 
kichkina uka yoki singlisi bilan sibling munosabatlarga kirishadi. 

Tadqiqot ishida o‘smirlarning nizoli vaziyatdagi xulq uslubini o‘rganish natijalarini Mann-
Whitney-U mezoni bo‘yicha qiyosiy tahlili amalga oshirildi va quyidagi xulosalar olindi:

1. Yolg‘iz farzandlar natijalari boshqa sibling maqomidagilar natijalaridan, ayniqsa, o‘rtancha 
farzandlar natijalaridan raqobat, murosalilik, moslashuvchanlik shkalalarida farq qiladi. 

2. Raqobat shkalasida oilada sibling munosabatlarga ega o‘smirlar, ya’ni to‘ng‘ich, o‘rtancha, kenja 
farzandlar bilan yolg‘iz farzandlar natijalarida ahamiyatli farqlar kuzatildi. Bu yolg‘iz farzandlarda nizoli 
vaziyatlarda raqobat qilish sibling munosabatlarga ega o‘smirlarga nisbatan yuqori ekanini bildiradi.

3. Murosalilik shkalasida ahamiyatli farqlar o‘rtancha, kenja va yolg‘iz farzandlar natijalari qiyosiy 
tahlilida kuzatildi. Bunga ko‘ra, o‘rtancha va kenja farzandlarda murosa qilish yolg‘izlarga nisbatan 
yuqori ekan.

4. Tortishuvdan qochish shkalasi bo‘yicha o‘rtancha va kenja farzandlar natijalarining qiyosiy 
tahliliga ko‘ra, ahamiyatli farq kuzatildi, ya’ni nizoli vaziyatlardan qochish o‘rtancha farzandlarda kenja 
farzandlarga nisbatan yuqori ekani aniqlandi. 

5. Moslashish shkalasi bo‘yicha olingan natijalar tahliliga ko‘ra, yolg‘iz farzandlarga nisbatan 
nizoli vaziyatga moslashish o‘rtancha farzandlarda   yuqori ekani aniqlandi. Sibling munosabatlarni 
ijobiy saqlash gohida boladan yon bosishni, o‘z manfaatidan kechib bo‘lsa-da nizoni hal qilishni talab 
etadi. Bundan xulosaga kelish mumkinki, sibling munosabatlarga ega bo‘lgan o‘smirlarda moslashish, 
yon bosish sifatlari yolg‘iz farzandlarga nisbatan yuqori. 

Tadqiqotdan olingan natijalardan shuni xulosa qilish mumkinki, o‘smirning nizoli vaziyatdagi xulqi 
uslubiga uning sibling maqomi va oiladagi mavqeining ayrim jihatlari ta’sir ko‘rsatar ekan. Ayniqsa, bu 
ta’sir sibling munosabatlardan xoli bo‘lgan yolg‘iz farzandlar xulqida yaqqolroq namoyon bo‘lishiga 
guvoh bo‘ldik.

